
ЭКОЛОГИЯЛЫҚ БІЛІМ БЕРУДІҢ ЖАРАТЫЛЫСТАНУ ҒЫЛЫМЫМЕН САБАҚТАСТЫҒЫ

        Бүгінгі таңда көптеген мемлекеттердің экологиялық білім беру және табиғатты қорғаудың жалпы стратегиясын жасап белгілеуі, осыған байланысты іс-шараны үйлестіріп отыруы Біріккен Ұлттар Ұйымының білім беру, ғылым мен мәдениет (ЮНЕСКО) жөніндегі мәселелер деңгейінде жүзеге асырылып келеді.
       Осы ретте экологиялық білім  мен тәрбие беру мәселесін мемлекеттік деңгейде кең көтерудің қажеттілігі туындап отыр. Экологиялық білім беру дегеніміз - адамзат қауымының, қоғамның, табиғаттың және қоршаған ортаның үйлесімділігін және оны тиімді пайдаланудың жолдарын халыққа түсіндіру. Оның ішінде қоршаған орта мен табиғи ресурстарды тиімді пайдалану арқылы табиғатты аялай білетін, оны ластанудан қорғайтың, экологиялық білімі мен мәдениеті жоғары, ізгілікті, адамгершілігі мол жас ұрпақты тәрбиелеудің маңызы зор. Экологиялық дағдарыстың ұлғаюын мейлінше тежеу, табиғат пен қоршаған ортаны қорғаудың жолдарын ұғындыру, жалпы халықтың экологиялық сауатын ашу жастарға үздіксіз білім беру нәтижесінде ғана іске асады.
         Экологиялық білім мен тәрбие беру негізінде жеке адам мен қоғамның табиғатқа деген оң көзқарасын, экологиялық мәдениетін қалыптастыра аламыз [1].
        Экологиялық білімді оқу-әдістемелік негізінде ұйымдастыру проблемасы қазіргі пікір-таластың бірі болып табылады. Бұл бағытта екі тенденция байқалады. Кейбір  мамандар экологиялық білім өзара тығыз байланысты бола тұра, эквивалентті биотикалық жүйеге жатпайтындықтан, әр түрлі деңгейдегі білім беру жүйесіне  «экология» деген жеке пән қарастыру керек деп есептейді.
      Басқалары экологиялық проблема кең көлемде, әрі пәнаралық мағынаға ие болғандықтан, барлық оқу құралдарын «экологияландыру» тиімдірек деп санайды.Қазіргі таңда нақ осы пікір үлкен қолдауға ие бола бастады және мұның өзі халықаралық конференцияның тиісті құжаттарынан да  көрініс тауып жүр.
     Көптеген шетелдегі оқу жүйесінде экологиялық білім беру әр түрлі пәндерді оқытуда оқушылар мен студенттердің білім деңгейлеріне, жас ерекшеліктеріне, өмір  тәжірбиелеріне  байланыстырып  кіріккен (интегралдық)  пәндер  негізінде береді.
     Экология – жаратылыстану - ғылыми және қоғамдық-гуманитарлық білімді кіріктіруші білім саласы болып табылады, сондықтан студенттердің экологиялық көзқарастары мен мәдениетін байланыстыру арқылы жүзеге асырады және де пәнаралық сипатқа ие  болады.Қазіргі таңдағы «Биология» мамандығы бойынша оқып жатқан ботаника, зоология, адам және жануарлар физиологиясы пәндері арқылы студенттерге экологиялық білімді дамыту, оқыту, білім беруді дамыту және де сол арқылы тәрбиелену қызметін орындай отырып, оқыту мазмұнының ғылымдылығын жүзеге асыруға жағдай жасайды. Сондай-ақ жаратылыстану ғылымы және оның нәтижелері мен әдістерін пайдаланатын қолданбалы ғылыми білім - ғылыми техникалық прогрестің негізі болып табылады. Қоршаған ортаны танып білуде экологиялық білім мен тәрбие беру көкейтесті бағыттардың біріне айналып отыр. «Қазақстан Республикасында 2004-2015 жылдарға арналған  экологиялық қауіпсіздікті сақтау тұжырымдамасы» атты құжаттың 4.3.1 бөлімінде «экологиялық білім мен тәрбие беру – қоғамымыздың мәдениетін қалыптастыратын білім негізі» делінген [3].
        Бүгінгі таңда экологиялық білім беру жаратылыстану ғылымымен тығыз байланыста болуы тиіс. Жоғарыда айтып өткеніміздей өсімдіктер систематикасы, зоология, физиология салаларымен байланысы экологиялық білім және тәрбиені  студентке ұғындыру барысында маңызы зор. Атап айтар болсақ біріншіден: табиғат, табиғи жүйелер және олардың құрамдас бөліктері, құрылымдары, негізгі тіршілік әрекеттері, тірі ағзалар мен өлі табиғаттың арасындағы өзара байланыстарды ашып көрсетеді. Табиғи ортаның адам ағзасына немесе, адам өз әрекеті арқылы табиғатқа әсер ете отырып, өзіне тигізетін әсері жөніндегі түсініктерді қалыптастырады. Біртіндеп адам мен қоршаған ортаның өзара байланысына, болмысқа тұтас ғылыми көзқарасын қалыптастырады. Екіншіден: оқу материалын біртіндеп меңгере отырып, оқушылар туған өлкесінің өсімдіктері, жануарларының мекендеу ортасының экологиясы  мен олардың адам өміріндегі атқаратын маңыздылығымен таныстырады. Бұл кезде, әсіресе ағза мен ортаның өзара қарым-қатынасына, оның ішінде адамның қоршаған ортамен байланысына, адам денсаулығымен, оның қоршаған ортаға әсерленуі нормасы ретінде көрсетуге, адамның экстремальді шөлді, биік таулы жерлердегі жағдайларға бейімделуі ерекшеліктеріне көбірек көңіл бөлінеді. Оқушылар өз ағзаларының құрылымен мен қызметі қоршаған орта факторларымен байланыстыра  отырып, салауатты өмір салтының пайдасын ұғынуы және зиянды әдеттердің, оның ішінде қоршаған ортаны ластаудан туындайтын  зардаптардың қауіпін түсінуге жағдай жасалған. Сондай-ақ адам және жануарлар физиологиясы пәні бойынша жасушаны табиғи жүйелердің құрылымы және тұқым қуалау арқылы ақпарат берілетіні жөніндегі негізгі білімдерді ала отырып, олар өмірдің өлшенбейтін күрделілігін әрі оның нәзіктігін ұғынып, қоршаған табиғи ортаны қорғау арқылы өз денсаулығын сақтау, нығайтуда өздерінің нақты іс-әрекеттерінің қажеттілігіне көз жеткізеді. Сонымен қатар экологияны оқытуда физиологиялық тұрғыда ұғынудың бастапқы сатыларына тоқталайық.
	Адам ағзасының ерекшеліктері, оның тән денсаулығын, психикалық, дене саулығын, оны сақтау мен нығайту жолдарын біз түрліше жағдайда танып, зерттей аламыз: сатылы дамитын объект ретінде, яғни эволюциялық теория тұрғысынан білім береді.
	Ал, зоология ғылымы бойынша да студенттерге экологиялық білім беруге болады. Мысалы: жануарлар түрлері, олардың мекен ету ортасы, таралуы, қоректенуі туралы ақпараттар айтқан кезде барлығыда экологиялық мәселеге келіп тіреледі. Планетамыздың жер бедері мен ауа райының алуан түрлілігіне байланысты сол жерлерде, сан қилы ортада тіршілік ететін жануарларда алуан түрлі болатыны белгілі. Сол жануарлардың  тіршілік формасымен танысады. Олардың қоршаған ортамен қарым-қатынасын бақылайды. Сонымен қатар олардың санының ауытқуы мен реттелуі ішкі және сыртқы жағдайларға байланысты болғандықтан, оларды өз  қалпынша  сақталуы деген мәселе төңірегінде жұмыстар жасалады. Бұған қоса жойылып кету қауіпі бар жануарлармен танысып, олардың түрлерін сақтау шаралары барысында жұмыстар жасайды. Қазақстан аумағында омыртқалы жануарлардың 825 түрі мекендейді, (оның ішінде 396 – сы осында ұя салады, қалғандары қыста ұшып кетеді немесе көктем мен күзде ұшып өтеді). Бауырымен жорғалаушылар – 49, қос мекенділер – 12, балықтар – 104, домалақ ауыздылар – 3. Қорғауды талап ететін эндемикалық  және реликті сирек түрлер арасында омыртқалы жануарлардың 300 түрі кездеседі, олардың көп бөлігі жоғалып кету шегінде тұр [2].
	Жануарларды браконъерлікпен аулау, басқа да антропогенді факторлар республикамыздың жануарлар дүниесінің  ресурсына теріс әсерін тигізуде. Қазақстан аумағында 20 ғасырдың ортасынан бастап Қазақстан құланы, Тұран жолбарысы, гепард жойылып кетті. 
	Оқу барысында бұдан өзге Қазақстанның флорасы мен фаунасы туралы ақпараттар айтылып, оларды қорғау, сақтау, келешекке мұра етіп қалдыру сынды мәселелермен жұмыс жүргізіледі.
	Қорыта келгенде оқу бағдарламасында экологиялық білім беруді жаратылыстану ғылымдарымен сабақтастыра отырып жүргізу оң нәтиже беретіні сөзсіз. Себебі студенттерге немесе оқушыларға айналасындағы дүниелермен таныстыра отырып, оларды қорғау жолдары, сонымен қатар экологиялық дағдарыстың пайда болуы сабептері, шығу жолдары, тұрақты дамуға өтудің стратегиялық бағыттары туралы экологиялық дүниетанымын қалыптастырады. 
Экологиялық  ғылым ретіндегі мәні мен міндеттерін нақтылау үшін оның биологияның басқа салаларымен: физиология, генетика, биофизика, даму теориясы, морфология, зоология, ботаника  т.б. сияқты іргелі ғылымдардың тақырыптарымен  жиі байланысады. Бұл экологиялық физиология, цитоэкология, өнімдік – энергетикалық экология, эволюциялық экология және т.б. сияқты көп аралық және синтетикалық бағыттардың қалыптасуы анықтауға мүмкіндік береді. Экология зерттейтін кейбір мәселелер, мысалы: ішкі популяциялық және түраралық қатынастардың бекітілген формалары біртіндеп даму механизімі мен селекция үшін маңызды рөл атқарады. Іріктеу – түрлердің қайта құрылу үдерісін көрсететін экологиялық құбылыс болып табылады. Экология мен физиологияның арасындағы шекаралас салада жүргізілетін зерттеулер әртүрлі, оның ішінде суық, құрғақтық, төмендеу, гравитация және т.б. сияқты төтенше жағдайларға бейімделу механизмдерін зерттеу сияқты өзекті мәселелерді шешу үшін қажетті болып табылады [4].
Сондай - ақ табиғи- ресурстың әлеуеттің шектеулігі және ғаламдық экологиялық дағдарыстарды шешу жолын жаралтылыстану ғылымының ішіндегі биология саласымен ғана байланыстырып оқыту, мәселенің шешімін табады деу қиын. Сондықтан химия, физика, география салаларына да экологиялық білім мен тәрбие  беру процесінің неізгі бағыттарын енгізу керек. Сонда ғана қоршаған ортаны, табиғат сыйлаған басты байлықтарды қорғап қалуға бір табан жақындаймыз. Себебі: физикалық – географиялық және  геофизикалық мәселелердің шешімінің экологиялық тәсілдемесі гидробиологияда ерекше байқалады: судың астынғы және беткі қабатын мекендейтін ағзалардың жиынтығын зерттеу судың әр түрлі жеке факторлын, оның көтерілуі мен қайту құбылыстарын, су массасының циркуляциясы мен т.б. зерттеу жұмыстарын жүргізеді. 
Сонымен экология ғылымын дамыту тек жеке пән ретінде ғана емес, жаратылыстану ғылымдарымен берлесе жүруі тиіс [5].

